
Ons vier elke jaar op 3 Maart Wêreldnatuurlewedag (WND) om bewustheid oor die belangrikheid 

van die natuurlewe en biodiversiteit te verhoog. Die WND beklemtoon reeds sedert sy ontstaan in 

2013 die kritieke rol wat die natuurlewe in die handhawing van ekostelsels, die ondersteuning van 

lewensbestaan en die bereiking van die Doelwitte vir Volhoubare Ontwikkeling speel. Die 2025-tema 

is "Wildlife Conservation Finance: Investing in People and Planet" (“Natuurbewaringfinansiering: Belê 

in mense en die planeet”). Dit is met vanjaar se viering van die dag ook tyd om die werklikheid te 

konfronteer: die huidige finansieringsmodel vir natuurbewaring skiet fundamenteel ver tekort. 

Tekortkominge 

Natuurbewaring maak deesdae baie staat op skenkerfinansiering, 'n model wat onvolhoubaar en 

dikwels teenproduktief is. Hoewel dit goed bedoel word, sit hierdie benadering afhanklikheid voort, 

smoor dit innovasie en slaag dit nie daarin om plaaslike gemeenskappe as ware rentmeesters van 

hulle omgewing te bemagtig nie. Projekte wat deur skenkers gefinansier word, is dikwels 

korttermynprojekte, projekgebaseer en nie in ooreenstemming met die sosio-ekonomiese 

werklikhede van die mense wat saam met wild en die natuur woon nie. Dit skep 'n siklus waar 

bewaring as 'n eksterne plig eerder as 'n gedeelde verantwoordelikheid gesien word. 

Boonop beteken die gebrek aan sakemodellering in natuurlewe-ekonomieë dat bewaringspogings 

selde selfonderhoudend is. Skenkerfinansiering word as die primêre reddingsboei gesien, eerder as 

'n saad om lewensvatbare, winsgedrewe ondernemings te laat groei. Hierdie benadering ignoreer 'n 

fundamentele beginsel van die menslike natuur: mense word gedryf deur oorlewing en wins. As 

natuurbewaring wil slaag, moet dit met hierdie motiewe ooreenstem en sosio-ekonomiese 

behoeftes in sy kern insluit. 

Sakegedrewe benadering 

Die oplossing lê daarin om natuurbewaring te herdink as 'n neweproduk van florerende besighede 

eerder as die primêre doel daarvan. In plaas daarvan om op skenkings staat te maak, moet ons op 

die bou van "winsgewende natuurlewegebaseerde ondernemings" fokus wat aan menslike behoeftes 

voldoen terwyl bewaringsvoordele gelewer word. Hierdie benadering gebruik kapitalisme se 

winsmotief as 'n kragtige instrument vir verandering.  

Besighede wat byvoorbeeld op volhoubare wildtoerisme, ekovriendelike landbou of 

natuurlewegebaseerde produkte gesentreer is, kan inkomste genereer terwyl ekostelsels beskerm 

word. Wanneer gemeenskappe tasbare ekonomiese voordele uit die bewaring van die natuurlewe 

sien, word hulle aktiewe deelnemers aan die beskerming daarvan. Dit skep 'n stok-en-wortel-

benadering: die wortel van wins stimuleer bewaring, terwyl die stok van ekonomiese verlies 

skadelike praktyke soos stropery of habitatvernietiging ontmoedig. 

Om 'n volhoubare natuurlewe-ekonomie te bou, moet ons eers winsgewendheid prioritiseer en 

verseker dat beleggings na natuurleweondernemings vloei wat kontantvloei en winsgewendheid op 

kort, medium en lang termyn toon, met skenkerfinansiering wat as saadkapitaal dien om 

ondernemings te begin eerder as 'n ewige kruk. Sentraal tot hierdie benadering is 



gemeenskapseienaarskap, wat plaaslike gemeenskappe as sake-eienaars en bestuurders bemagtig 

om bewaring met hulle oorlewing en welvaart te belyn. 

Die gebruik van innoverende finansieringsinstrumente soos stokvels, koolstofkrediete, skuld-vir-

natuur-ruiltransaksies, natuurbewaringseffekte en betalings vir ekostelseldienste kan beleggings lok 

en bewaringspogings skaal. Stokvels is byvoorbeeld tradisionele gemeenskapsgebaseerde spaar- en 

beleggingsgroepe wat veral gewild is in Suid-Afrika. Lede voeg hulle hulpbronne saam en belê saam 

in ondernemings wat die groep bevoordeel. Hierdie model kan aangepas word om 

natuurlewegebaseerde besighede soos ekotoerisme-lodges, volhoubare landbou of 

natuurprodukondernemings te finansier. Deur die krag van kollektiewe belegging te benut, bied 

"stokvels" 'n voetsoolvlakfinansieringsmeganisme wat inklusief, skaalbaar en gemeenskapsgedrewe 

is. 

Daarbenewens moet besighede op markgedrewe oplossings fokus wat verbruiks- en 

oorlewingsbehoeftes aanspreek – soos voedsel, behuising en medisyne – terwyl bewaring in hulle 

bedrywighede ingebed word om te verseker dat daar na dít wat nuttig is, omgesien sal word. Hierdie 

holistiese strategie skep 'n selfonderhoudende stelsel waar ekonomiese sukses en 

omgewingsbeskerming hand aan hand gaan. 

Selfonderhoudende stelsel  

Mense is inherent oorlewings- en winsgedrewe. Deur die bewaring van die natuurlewe met hierdie 

instinkte te belyn, skep ons 'n selfonderhoudende stelsel waar ekonomiese sukses en 

omgewingsbeskerming hand aan hand gaan. Hierdie benadering spreek nie net die dringende 

behoefte aan biodiversiteitsbewaring aan nie, maar pak ook armoede, werkloosheid en ongelykheid 

in gemeenskappe aan wat afhanklik is van natuurlewehulpbronne. 

Kom ons verskuif op Wêreldnatuurlewedag en daarna die narratief van afhanklikheid na 

bemagtiging, van liefdadigheid na winsgewendheid. Die hoëvlakgeleentheid by die Verenigde Nasies 

se Palais des Nations in Genève sal 'n platform wees om hierdie innoverende finansiële oplossings te 

verken. Deur suksesvolle sakemodelle ten toon te stel en samewerking tussen regerings, die 

burgerlike samelewing en die private sektor te bevorder, kan ons die ware potensiaal van 

natuurlewekonomieë ontsluit.  

Die tyd het aangebreek om verder as tradisionele bewaringsfinansiering te gaan en 'n sakegedrewe 

benadering te omarms wat in mense en die planeet belê. Dít wat nuttig is, sal immers versorg word – 

en dít wat winsgewend is, sal floreer. Dit bly dus uiters belangrik dat ons 'n toekoms bou waar die 

bewaring van die natuurlewe nie 'n las is nie, maar 'n natuurlike uitkoms van florerende, volhoubare 

sakeondernemings. 

